
Athugasemdir Veiðifélags Breiðdæla við mál 457 á 148. Löggjafarþingi á þingskjali 656 „Breyting á 
ýmsum lagaákvæðum sem tengjast fiskeldi".

1. Skorum á þingnefndina að kynna sér stöðuna í Noregi, þar sem fiskeldi í opnum sjókvíum á 
sér langa sögu með dýrkeyptum afleiðingum fyrir villta laxastofna, vistkerfi hafsins og 
náttúruvernd. Þar í landi er áherslan núna lögð á að sameinast um framtíðarsýn þar sem allt 
eldi verði í lokuðum kerfum. Enga slíka framtíðarsýn er að finna í frumvarpinu.

2. Skorum á nefndina að kynna sér álit Erfðanefndar landbúnaðarins um fiskeldi og hafi að 
leiðarljósi, þar sem „nefndin leggst gegn notkun á frjóum, norskum eldislaxi í sjókvíaeldi við 
Íslandsstrendur....og ráðleggur stjórnvöldum að stöðva útgáfu leyfa til laxeldis í sjókvíum".

3. Kanna verður nákvæmlega hvort heimilt er samkvæmt Stjórnarskrá lýðveldisins að nýta sjó 
til fiskeldis í opnum sjókvíum. Enn fremur hvort meirihlutaeign útlendinga í eldisfyrirtækum 
standist Stjórnarskrá og gildandi lög um aðgengi að nýtingu sjávar í íslenskri landhelgi.

4. Mótmælum harðlega að eldisheimildum og rekstrarleyfum sé úthlutað til eilífðar 
(ótímabundið).

5. Ráðherravald í frumvarpinu er mikið. Úr því verður að draga, en gefa fagstofnunum rýmri 
heimildir til ákvarðana á faglegum forsendum.

6. Eftirlit með fiskeldisiðjunni verður að stórefla, en til þess hefur Matvælastofnun verið 
vanbúin. Fiskistofa býr yfir mannafla um allt land í eftirlitsstörfum og ætti að hafa skýrt 
umboð með frumkvæði til eftirlits með fiskeldi í sjókvíum eins og gildir um lögbundið 
hlutverk hennar með sjávarútvegsstarfsemi.

7. Sjúkdómar og umhverfisslys hafa herjað á eldið. Hvergi er kveðið á um skaðabótaskyldu í 
frumvarpinu gagnvart tjóni sem eldið veldur í náttúrinni, ekki síst gagnvart spjöllum á eignum 
fólks og skertum tekjum af þeim. Nú kaupa eldisfyrirtæki tryggingar til að verja eigur sínar, en 
ekki gert að kaupa umhverfistryggingar. Skoða verður nákvæmlega hvort viðkomandi 
lagasetning geti valdið Ríkissjóði skaðabótaskyldu. Kveða verður skýrt á um 
skaðabótaábyrgð í frumvarpinu.

8. Innra eftirlit eldisfyrirtækis með sjálfu sér getur aldrei komið í stað eða dregið úr öflugu, 
opinberu eftirliti með eldisiðjunni. Taka verður af öll tvímæli um það.

9. Engin sátt verður um fiskeldi í opnum sjókvíum á Íslandi með frjóum, norskum eldislaxi. 
Krafan er að allt eldi verði af innlendum stofnum í lokuðum kerfum.

